
যাও তুমি তবে ইন্দ্র, কৈলাশে বারেক

হরগৌরী পাশে—লয়ে দেবগণে সাথে।

জানাইয়া নিজ দুঃখ, তুষ গিয়া স্তবে

ভবেশ ভবানী দোহে। অবশ্য উদিবে

দয়া, তোমা সবা দুঃখে, করুণাময়ীর!—

জান ত তাঁহারে, তিনি, রণ-উন্মাদিনী।

অধীরা হবেন দেবী সমরের আশে,

শুনিলে তোমার বাণী; করবার করে

ধরিবেন ত্বরা ভীমা তোমাদের লাগি।

ভকত জনের নাশে যদি শূলপাণি

না দেন সমরে হাত, অবশ্য সঙ্কটে,

সহায় হবেন আসি নিজ জীবিতের।

বিরূপাক্ষ হলে বৈরি কে আর রক্ষিবে

দনুজঈশ্বরে রণে; মরিবে নিশ্চয়,

অসুর কুলের সহ দেবকুলঅরি।

বাঁচিবা তোমরা সবে মুক্ত হব আমি

চির কারাগার হতে।” নীরবিলা রমা।
শুনিয়া পদ্মার বাণী প্রফুল্ল নয়নে

সাহস বিস্ফীত মনে উঠিয়া বসিলা,

সহস্র লোচন; মরি বীজ গতাঙ্কুর,

চেতন হইলা যেন সুবৃষ্টি পাইয়া!

প্রেম গদ গদ ভাবে লাগিলা ভাষিতে;—

